
Prapannamakarandastotram

પ્રપન્નમકરન્દસ્તોત્રમ્

કલયતુ કુશલાનિ કાલમેઘદ્યુતિમદધૂનનધીરદિવ્યકાન્તિ ।
કિમપિ રઘુકુલામ્બુરાશિરત્નં સકલશુભાવહનામ તચ્ચિરત્નમ્॥ ૧॥
ઘનતરકરુણામૃતામ્બુરાશિપ્રસરદુદારતરઙ્ગકૈરપાઙ્ગૈઃ   ।
પ્રશમિતવિનતાળિચિત્તતાપં કિમપિ મહો હૃદિ મેઽસ્તુ દિવ્યરૂપમ્॥ ૨॥
વિવિધમણિમરીચિજાલલીલાશબલિતહેમકિરીટલોલમાલં
।
મૃગમદતિલકસ્ફુરન્નિટાલં હૃદય સદા ભજ કોસલેન્દ્રબાલમ્॥ ૩॥
વિમલકિરણબ્રાલલીલભાલપ્રતિલુલિતાલકજાલલાલનીયમ્ ।
નવનલિનદલામલાયતાક્ષં કમપિ વશે કલયાનિ દીનરક્ષમ્॥ ૪॥
સુલલિતચલિતાતિવિભ્રમભ્રૂકલનવિલોલિતભૂસુરાન્તરઙ્ગે  ।
મુકુરતલલસત્કપોલભાવે લગતુ ચિરં મમ ચિત્તમાદિદેવે॥ ૫॥
મણિગણરુચિરાઙ્ગકુણ્ડલશ્રીકવચિતકર્ણયુગે  મનોજ્ઞનાસે ।
વિહરતુ મમ ચિત્તવૃત્તિરેષા ધરણિસુતાવશગે ચિરાય ધામ્નિ॥ ૬॥
રસભરપરિપાકરાજમાનસ્ફુટતરદાડિમબીજદન્તપઙ્ક્તિમ્  ।
અધરમણિસુધાવિધૂતસીતાહૃદયજતાપમુપાસ્મહે પુમાંસમ્॥ ૭॥
શરદુદિતસુધાકરાંશુશૈલીમદહરશીતલવાચિ સુપ્રસન્ને ।
અરુણકિરણભિન્નપદ્મલક્ષ્મીવિજયિનિ રામમુખેઽસ્તુ માનસં મે॥ ૮॥
દરદળદરવિન્દમન્દમન્દપ્રસરદમન્દમરન્દસુન્દરાઙ્ગાઃ  ।
વિવશિતધરણીસુતાન્તરઙ્ગા  રઘુનૃપતેઃ પ્રસરન્તુ મય્યપાઙ્ગાઃ ॥ ૯॥
અમૃતરુચિસહોદરસ્મિતશ્રીજુષિ  ઘનકમ્બુવિડમ્બિકન્ધરેઽસ્મિન્ ।
સિતકરકિરણાત્યુદારહારે મમ હૃદયં ભવતાદ્વિહારિ વીરે॥ ૧૦॥
કરકમલગળન્મરન્દધારાવિશયવદાવદદિવ્યચાપદણ્ડમ્ ।

અશિશિરકરવંશજાગ્રગણ્યં વિશતુ મનો મમ ધન્વિનાં વરેણ્યમ્॥ ૧૧॥
નિશિચરકુલકલ્પિતોગ્રદણ્ડં મનસિ મહો મમ ભાસતામખણ્ડમ્ ।
અરિસરસિજધૂનુનાતિશૌણ્ડદ્વિરદકરાયિતદીર્ઘબાહુદણ્ડમ્ ॥ ૧૨॥
મરકતહરિનીલપદ્મરાગસ્ફુરિતમહાઙ્ગદકઙ્કણાદિસેવ્યમ્  ।
મમ નયનપથેઽસ્તુ વસ્તુ દિવ્યં શુભહરિચન્દનચર્ચનાતિભવ્યમ્॥ ૧૩॥
નવતરુણિમજાનકીમનોજ્ઞસ્તનયુગકર્કશતારસજ્ઞવક્ષઃ ।
કિમપિ સકલલોકભાગધેયં મયિ વિશતાચ્છુભદાયિ  નામધેયમ્॥ ૧૪॥
નવજલધરવૃન્દતુન્દદીવ્યત્તટિદુપમાનસુવર્ણચારુચેલમ્ ।
ત્રિવળિસુલલિતોદરં સુશીલં રઘુકુલરત્નમુપાસ્મહેઽતિનીલમ્॥ ૧૫॥
કમલજજનિગેહનાભિપદ્મસ્ફુટરસલોલુપરોમભૃઙ્ગરાજિ  ।
હૃદિ પરિકલયામિ કોસલેન્દ્રક્ષિતિરમણીમૃગનાભિચિત્રકં તત્॥ ૧૬॥
મૃગપતિતનુમધ્યમુન્નતાંસં સુવિપુલપીવરદિવ્યબાહુમધ્યમ્ ।
વિધુકરરુચિરાન્તરીયમીડે કમપિ યુવાનમુદારચારુમૂર્તિમ્  ॥ ૧૭॥
તરુણિમમદનેભયુગ્મલીલાપ્રસૃતકરદ્વયસન્નિભોરુયુગ્મમ્ ।
સુમશરજયકાહળાયમાનસ્ફુટતરજઙ્ઘમહં  ભજામિ દેવમ્॥ ૧૮॥
શરણગજનચિત્તભક્તિપૂરહૃદકમલાદ્વિતયં તદઙ્ઘ્રિયુગ્મમ્  ।
મૃદુલશુભતરાંઙ્ગુળીમનોજ્ઞં  રુચિરનખં પરિચુમ્બતાન્મનો મે॥ ૧૯॥
રઘુકુલમણિદિવ્યસૌધદીપં સુરુચિરરૂપવિધૂતપુષ્પચાપમ્ ।
ઘનતરમદતાટકાસ્વરૂપજ્વલનશિખાજલદં ભજેઽભિરૂપમ્॥ ૨૦॥
ચરણનખપરાગજાતકન્યાવિતરણમોદિતગૌતમાતિમાન્યે ।
વિલગતુ હૃદયં મહાવદાન્યે નવતરુણે મમ ભૂસુતાપ્તિધન્યે॥ ૨૧॥
જનકવચનપાલનાત્તદીક્ષે ભરતમનોરથદાયિદિવ્યવીક્ષે ।
વિપિનભુવિ વિરાધદત્તશિક્ષે સતતમિયં મતિરસ્તુ દીનરક્ષે॥ ૨૨॥
જરઠતમજટાયુમુક્તિદાનપ્રકટિતનૈજમહાવદાન્યભાવે ।
કપિકુલપતિક્લૃપ્તમિત્રભાવે વિહરતુ મે હૃદયં ચિરાય દેવે॥ ૨૩॥
સરિદધિપતિમધ્યબદ્ધસેતુચ્છલપરિદર્શિતવૈરિધૂમકેતુઃ   ।
દશવદનવિધૂનનૈકહેતુર્હૃદિ  નટતાદ્રઘુવંશદિવ્યકેતુઃ॥ ૨૪॥

2 sanskritdocuments.org



પ્રપન્નમકરન્દસ્તોત્રમ્

રઘુકુલધરણીશરાજ્યસિંહાસનલસિતં   ધરણીસુતાત્તભાવમ્ ।
શુભતમકરુણાનિધિં  ભજામસ્સકલગુણાકરમેનમાદિદેવમ્॥ ૨૫॥
વિતરતુ જગતાં શુભાનિ કૃષ્ણાભિધપરકાલયતીશ્વરેણ ક્લૃપ્તા ।
સ્તુતિરિહ મહિશૂરરાજધાનીનૃપમણિકૃષ્ણમહેન્દ્રદેશિકેન॥ ૨૬॥
ઇતિ પ્રપન્નમકરન્દસ્તુતિસ્સમ્પૂર્ણા ।

